
Zerbitzua euskaraz ematea eskatu dute Iparraldeko postetxeetan 

Demoek deituta, 482 euskaltzalek euskaraz eskatu eta igorri dituzte gutunak 24 postetxetan 

Aitor Renteria - DONIBANE GARAZI 

Urteak pasatu dira demoak euskararen eltzegorra astintzen hasi zirenetik. Borroka nagusia SNCF tren konpainiaren inguruan eman bada ere, aldarrikapena zerbitzu publiko guztiei dagokiela oroitarazi nahi izan dute demoek. Karia horretara 482 euskaltzale elkarretaratu ziren Lapurdiko, Nafarroa Behereko eta Zuberoako 24 postetxetan. Ekimenak hainbat alderdi eta sindikaturen sostengua ukan zuen, horien artean Batasunarena, ABrena, Berdeena, EArena, LABena eta ELBrena. 

Manifestariak goizeko hamaikak aldera elkarretaratu ziren. Garaziko postetxearen inguruan, adibidez, 30 pertsona izan ziren. Ohiko ekinbideari jarraikiz, aldarrikapena eta umore ona uztartu nahi izan zituzten. Bi trikitilarik giroa alaitzen zuten, gaineratekoek ostatu txiki bat antolatu zutelarik postetxearen sarreran. Ostatuan laborarien kooperatiba baten sagardoa eta fruitu zukua ematen zituzten, bakoitzaren borondatearen truk. 

Euskara bizi publikoan orain zioen banderola zintzilikatu zuten postetxearen leihoan. Eskaileretan zegoen jendeak informazioa ematen zien bezeroei. Informazio orri bat zabaldu zuten ekimenaren berri emateko. Manifestariak, banan-banan, postetxera sartu eta barnean euskaraz eskatu zituzten gutunazalak eta zigiluak. Demoen informazio orrian zehatz agertzen ziren gutunen hartzaileak: Philippe Barbe Ipar Euskal Herriko Postako Zuzendaria eta Paueko zerbitzu ezberdinetakoak.Ekimenaren berri ez zeukan hainbat jende izan zen postetxeetan. Kasu batzuetan, demoen eskaria betetzeaz gain, zuten gutuna edo paketea euskaraz igortzeko baliatu zuten aukera.Oro har, ez zen arazorik izan. Gatazka bakarra Senpereko postetxean gertatu zen. Bertako langile batek ez zuen euskaraz eskatzea onartu, ez zuelako ulertzen. Demoek azaldu zioten ekimenaren arrazoia eta egoerak bere onera egin zuen. Ekimenak 12:00ak arte iraun zuen herri guztietan. 

Bilkurak sindikatuekin 

Preseski, kalapitak saihesteko, demoek harremanak ukan dituzte langileekin. Baionan, hain zuzen ere, lau sindikatutako ordezkariekin bildu dira ekimenaren berri emateko. SNCFko langileekin agitu zen bezala, sindikatuetako ordezkariek jakinarazi zieten Postetako zuzendaritzak nahi izanez gero, arazorik ez legokeela euskarazko zerbitzua bermatzeko. Langile gehienek ekimenaren berri zeukaten kasurik gehienetan gaizki ulertzeak ekidinez 

«Herri gehienetan euskaraz zekiten langileak atzeman ditugu eta normaltasunez egin digute harrera», esan zuen Gorka Torre demoak. Abantzu herri guztietan langile euskaldunak atzeman zituzten. «Orokorrean erran genezake langile euskaldun franko dagoela. Hori, guretzat, hizkuntza politika plantan ezartzeko oinarri sendoa da».Bildutako jende kopuruak ere demoen poza eragin zuen. Orain artean SNCF izan baldin bada jomuga nagusia, atzoko ekimenaren bidez eraginaren eremua herrietara zabaldu nahi izan zuten demoek. Izan ere, trenbide konpainiaren egoitzetan egin ekintza guztietan, euskara zerbitzu publiko orotan baliatzea izan da demoen aldarria. «Batzuek nahi izango lukete euskararen aldarria SNCFera mugatzea baina ekintza honen bidez argiki erakutsi nahi diegu, SNCFrentzat balio duenak zerbitzu publiko guztientzat balio duela», zehaztu zuen Torrek.Demoek oroitarazi zuten 2003. urteko uztailaren 31n gutun bat igorri ziotela Pirinio Atlantikoetako Postako Zuzendariari hitzordu bat eskatuz baina ez zutela ihardespenik ukan. 2003ko urriaren 25ean berriro ere idatzi zioten, Ipar Euskal Herriko 35 postetxetatik. Pirinio Atlantikoetako arduradunen erantzunik jaso ezean, Ipar Euskal Herriko postako langile eta zuzendariei mintzatuko zaizkiela azpimarratu zuten demoek. 

Atzo bultzatutako ekimenak segida izanen du ondoko egunotan. Izan ere, Postako arduradunek aste hastapenean eskuratuko dituzte gutunak. Asteazkenean edo ostegunean arduradun horiekin harremanetan izango dira demoak hitzordu bat eskatzeko. 



